






Varasöm efni geta komist úr umbúðum sínum, vökvar geta slest eða gusast á líkamann 
og skemmt húð og augu, og stundum komist í gegnum húðina inn í líkamann.

Þau geta verið gastegundir, gufa eða eimur sem kemst ofan í vitin og valda ertingu, 
loftleysi eða eitrun. Eða óþægindum og sljóleika sem eykur hættu á mistökum og 
slysum. Sum þeirra geta valdið sprengingum og eldsvoðum. 

Föst efni geta líka valdið húðætingu eða verið eldfim og jafnvel sprengifim, þau 
eru hættulegri ef þau eru mulin eða ef þau geta auðveldlega gengið í samband  
við önnur efni.

Jafnvel hættulítil efni geta við daglega eða endurtekna notkun valdið sívaxandi 
heilsuhættu ef þau fá að snerta líkamann, komast í fötin eða að loftborin mengun 
frá efnunum kemst í öndunarfærin.

Þannig geta varasöm efni spillt heilsu án þess að komast hina venjulegu leið inn  
í líkamann gegnum meltingarfærin. Þau koma í dósum, brúsum, flöskum, tunnum, 
gaskútum, tönkum, kössum, gámum eða annars konar ílátum og umbúðum  
á vinnustaðinn.

Öryggisblöð eiga að fylgja varasömum efnunum frá birgja til kaupanda sem  
notar efnin í atvinnuskyni. Þau eiga að liggja frammi fyrir alla sem nálgast 
þurfa efnin á vinnustaðnum. Þeir sem nota eða vinna með efnin þurfa að lesa 
öryggisblöðin sem eru í 16 stöðluðum liðum og gefa upplýsingar um hætturnar  
af efnunum, hvernig á að verjast þeim og hvernig á að bregðast við slysum.

Varasöm efni geta líka myndast á vinnustaðnum s.s. reykur, útblástur, eimyrja eða 
frárennsli og leki frá tækjum og búnaði. Of heitur eða of kaldur straumur af gasi 
eða vökva eða önnur heilsuspillandi mengun.

Myndist mengun í vinnslunni þarf að athuga uppruna hennar og innihald og gera 
varúðarráðstafanir.

Áhættumat þarf að gera um störf þar sem varasöm efni eru. Áhættumatið á að 
vera byggt á upplýsingum í öryggisblöðunum. Ef um er að ræða mengun sem 
myndast í vinnslunni þarf að athuga efnin t.d. gera mælingar og skoða ferlana. 
Áhættumatið getur leitt til þess að gera þurfi úrbætur á vinnutilhögun. Hluti af 
áhættumatinu er mæling á menguninni.

ALÞJÓÐLEG MERKI Á UMBÚÐUM MEÐ HÆTTULEGUM EFNUM

HSK-hættumerki eru alþjóðleg (GHS hættumerki). Með merkjunum fylgir texti sem segir 
nánar til um hverjar hætturnar eru og hvaða ráðstafanir þurfi til varnar. Notandinn þarf að 
lesa setningarnar til þess að komast að hvað er mest áríðandi en merkin gefa aðeins til 
kynna helstu hættur og hættuflokkun.

HÆTTULEG EFNI Í VINNUUMHVERFINU

